
ISSUES OF USING ARTIFICIAL INTELLIGENCE CAPABILITIES IN THE 
INSTITUTION OF MEDIATION 

Urinboyeva Muxlisa Ma’rufovna 
Independent researcher at the law  
enforcement Academy of the Republic of Uzbekistan 
E-mail: m.urunboyeva@gmail.com  

Abstract. This article provides a scientific and practical analysis of the possibilities of using artificial intelligence 
technologies to improve the institution of mediation. The author highlights the essence and content of mediation, 
its history, legal nature, foreign experience, and the regulatory and legal framework for its application in the 
Republic of Uzbekistan. The article also analyzes the main problems encountered in the practice of mediation in 
our country, including the low level of public awareness, the shortage of qualified mediators, the weak financial 
sustainability of non-governmental mediation centers, insufficient coordination between courts and mediators, 
and barriers related to the psychological acceptance of mediation. The paper substantiates the use of modern 
solutions to address these problems, such as artificial intelligence-based interactive platforms, chatbots, online 
learning systems, virtual simulations, automated analysis and forecasting tools, and information exchange 
platforms. In conclusion, it is emphasized that the introduction of artificial intelligence technologies into the field 
of mediation can contribute to increasing the effectiveness of pre-trial dispute resolution, reducing the workload 
of courts, improving the quality of mediators’ activities, and fostering a culture of reconciliation in society. 

Keywords: mediation, artificial intelligence, alternative dispute resolution, mediator, ADR, chatbot, NLP, virtual 
simulation, legal technologies, pre-trial dispute resolution, legal culture, psychological acceptance, information 
platform, institution of mediation. 

MEDIATSIYA INSTITUTIDA SUNʼIY INTELLEKT IMKONIYATLARIDAN 
FOYDALANISH MASALALARI 

Urinboyeva Muxlisa Maʼrufovna 
Oʻzbekiston Respublikasi Huquqni muhofaza  
qilish akademiyasi mustaqil izlanuvchisi 

Annotatsiya. Ushbu maqolada mediatsiya institutini takomillashtirishda sunʼiy intellekt texnologiyalaridan 
foydalanish imkoniyatlari ilmiy-amaliy jihatdan tahlil qilingan. Muallif mediatsiyaning mazmun-mohiyati, tarixi, 
huquqiy tabiati, xorijiy tajribasi hamda Oʻzbekiston Respublikasida uning normativ-huquqiy asoslarini yoritgan. 
Shuningdek, mamlakatimizda mediatsiya instituti amaliyotida uchrayotgan asosiy muammolar, jumladan aholi 
oʻrtasida xabardorlik darajasining pastligi, malakali mediatorlar yetishmasligi, nodavlat mediatsiya 
markazlarining moliyaviy barqarorligi sustligi, sudlar va mediatorlar oʻrtasida koordinatsiyaning yetarli emasligi 
hamda mediatsiyaning psixologik qabul qilinishi bilan bogʻliq toʻsiqlar tahlil qilingan. Maqolada mazkur 
muammolarni hal etishda sunʼiy intellektga asoslangan interaktiv platformalar, chatbotlar, onlayn taʼlim tizimlari, 
virtual simulyatsiyalar, avtomatlashtirilgan tahlil va prognozlash vositalari, axborot almashinuv platformalari kabi 
zamonaviy yechimlardan foydalanish asoslab berilgan. Xulosa sifatida, sunʼiy intellekt texnologiyalarini 
mediatsiya sohasiga joriy etish nizolarni sudgacha hal qilish samaradorligini oshirish, sudlar yuklamasini 
kamaytirish, mediatorlar faoliyati sifatini yaxshilash va jamiyatda murosa madaniyatini rivojlantirishga xizmat 
qilishi taʼkidlangan. 

Kalit soʻzlar: mediatsiya, sunʼiy intellekt, nizolarni muqobil hal qilish, mediator, ADR, chatbot, NLP, virtual 
simulyatsiya, huquqiy texnologiyalar, sudgacha hal etish, huquqiy madaniyat, psixologik qabul qilish, axborot 
platformasi, mediatsiya instituti. 

Kirish. Mamlakatimizda bozor iqtisodiyoti munosabatlari rivojlanib borgan sari bunday 

munosabatlarning subyektlari – tomonlar oʻrtasida turli-tuman: fuqarolik-huquqiy, oilaviy, 

biznes, taʼlim, ijtimoiy-mehnat munosabatlariga doir nizolar vujudga kelishi tabiiy holdir. 

Ayniqsa, bunday nizolar orasida oilaviy huquqiy munosabatlarga doir hamda mulkiy nizolar 

salmoqli oʻrin egallaydi. Odatda, nizolashayotgan tomonlar masalaning yechimini topish 

maqsadida anʼanaviy yoʻlni tanlaydilar, yaʼni sudlarga murojaat qiladilar. Biroq, milliy huquq 

tizimimizda ishni sudgacha olib bormasdan, nizolarni boshqa muqobil yoʻllar – apellyatsiya 

kengashlari, hakamlik sudlari va mediatsiya instituti yordamida ham hal etish imkoniyatlari 

mavjud. 

Hozirgi kunda rivojlangan xorijiy davlatlar huquq tizimida nizoni sudgacha olib 

bormasdan, muqobil yoʻl bilan hal qilishga qaratilgan mediatsiya instituti alohida ahamiyat 

kasb etmoqda. 

Birlashgan Millatlar Tashkiloti ustavining 33-moddasida vositachilik (mediatsiya) 

nizolarni hal etishning ustuvor vositasi sifatida tan olingan [1]. Shuningdek, Yevropa 

parlamenti va Kengashining 2008-yilda qabul qilingan 52-direktivasida fuqarolik va tijorat 

nizolarida “Mediatsiya” tushunchasiga “taraflar boshlab bergan yoki sud tomonidan 

tayinlangan yoxud milliy qonunchilik bilan belgilanganidan qatʼi nazar, ikki yoki undan ortiq 

nizolashuvchi taraflarning nizoni hal etish toʻgʻrisida kelishuvga erishish maqsadida uchinchi 

shaxsga murojaat etish jarayoni”, deya taʼrif berilgan [2]. “Mediatorlar xulqining Yevropa 

kodeksi”da esa ushbu atamaga “ikki yoki undan ortiq tomon ushbu tomonlarga nizoni sud 

qarorisiz kelishuv tartibida hal etishga yordam berish uchun uchinchi tomon – vositachini jalb 

qilishga rozilik berish orqali oʻtadigan istalgan jarayon”, deya taʼrif berilgan [3]. 

Adabiyotlar tahlili. Mediatsiya ilk bor zamonaviy atama sifatida XX asrda shakllangan 

boʻlsada, uning ildizi qadimgi sivilizatsiyalarga borib taqaladi. Jumladan, qadimgi Xitoyda 

Konfutsiy taʼlimotida “yarashtirish” ijtimoiy uygʻunlikning asosi sifatida talqin qilingan. Islom 

huquqida sulh va vosita institutlari mavjud boʻlib, ular mediator funksiyasini bajargan. 

Avvalo mediatsiya tushunchasiga alohida toʻxtaladigan boʻlsak, ushbu soʻz lotin tilidagi 

“mediare” soʻzidan olingan boʻlib, “vositachilik qilish, kelishtirish maqsadida aralashish” degan 

maʼnolarni anglatadi. 

Mediatsiya – bu bir-birini tushunish va nizoli holatni bartaraf etuvchi bitim tuzishga 

erishish maqsadida xolis shaxs – mediator (vositachi) ishtirokida taraflarning erkin 

muzokaraga kirish yoʻli bilan nizoni muqobil hal qilish usulidir. 

Mediatsiyani qoʻllash dastlab ilk marotaba Vavilon, Qadimgi Yunoniston va Qadimgi 

Rimda qayd etilgan. Rim huquqida “Yustinian kodeksi”dan boshlab (miloddan avvalgi VI asr) 

bahs-munozaralarni hal qilish uchun vositachilik tan olingan. Rimliklar bahs-munozaralarni hal 

qiluvchi mutaxassislarni “medium” – “vositachi” soʻzi bilan ifodalashgan. “Medium”larga 

alohida hurmat bilan munosabatda boʻlinib, ular ruhoniylar bilan bir qatorga qoʻyilgan. 

Mediatsiya texnologiyasi asosan savdoda qoʻllanilgan. 

Markaziy Osiyo anʼanalarida oqsoqollarning, el orasida obroʻga ega yoshi ulugʻ 

insonlarning nizolashayotgan tomonlarni kelishtirish amaliyoti keng qoʻllangan – bu 

mediatsiyaning tarixiy prototiplari hisoblanadi. 

XX asrning ikkinchi yarmida AQShda “Alternative Dispute Resolution (ADR)” 

konsepsiyasi paydo boʻlib, keyinchalik Yevropa davlatlariga ham keng yoyilgan. Buning asosiy 

sabablari – sud tizimi yuklamasining haddan ziyod ortib ketganligi, ishni sudda koʻrish bilan 

bogʻliq iqtisodiy xarajatlarni kamaytirish zarurati, ijtimoiy nizolarning murakkablashuvi va 

boshqalar hisoblangan. Shundan soʻng mediatsiya global miqyosda institutsional tus ola 

boshlagan. 

Mediatsiyaning maqsadi – nizolashuvchi taraflarning nizolarini mustaqil, oʻzaro foydali 

shartlar asosida hal etish imkoniyatini topishga koʻmaklashishdan iborat boʻlib, uning asosiy 

tamoyillariga ixtiyoriylik, taraflarning tengligi, betaraflik, mediatorning xolisligi, 

konfidensiallik (maxfiylik) kabilar kiradi. Mediatsiya jarayoni muzokaralardan iborat boʻlib, 

uning muvaffaqiyati nafaqat taraflarning kelishmovchiliklarini hal etishga boʻlgan irodasi va 

intilishiga, balki mediatorning tajribasi va mahoratiga ham bogʻliqdir. Umuman olganda, 

mediatsiya – bahs-munozaralarni uchinchi betaraf tomon ishtirokida tartibga solishga doir 

huquqiy texnologiya hisoblanadi. 

Mediatsiyaga nisbatan jamiyatda vujudga kelgan ehtiyoj oʻtgan asrda yangi kasb – 

mediatorlik kasbining dunyoga kelishiga turtki bergan. Mediatorlar dalillarni tekshirmaydi va 

taraflarning talablari qonuniyligiga baho bermaydi, aksincha, ularning asosiy vazifasi – taraflar 

oʻrtasida bir-birlarini tushunishga, taraflar uchun maqbul shartlarda muammoni hal etish 

imkoniyatlarini izlash va hal etishga koʻmaklashishdan iboratdir. Shundan kelib chiqib aytish 

mumkinki, mediatsiya – majburiy kuchga ega boʻlmagan, taraflarning ixtiyoriyligiga asoslangan 

konfidensial jarayon. U nizolashayotgan taraflarning ixtiyoriga koʻra tanlab olingan betaraf 

uchinchi shaxsning vositachiligida shartnomaviy-huquqiy munosabatlardan kelib chiqqan 

nizoni oʻzaro murosa – yarashuv yoʻli bilan huquqiy asosda hal etish jarayoni boʻlib, betaraf 

uchinchi shaxs mediator deb nomlanadi. 

Tahlil va natijalar. Hozirgi zamonaviy dunyoda mediatsiya instituti – koʻplab davlatlar 

huquqiy jarayonining ajralmas qismi hisoblanadi. Mediatsiyaning yanada rivojlanishi va dunyo 

boʻylab keng yoyilishiga, yuqorida taʼkidlanganidek, hozirgi Amerika modeli – “Alternative 

Dispute Resolution (ADR)” ulkan taʼsir koʻrsatgan. Jahonning aksariyat davlatlarida mediatsiya 

instituti qonun bilan tartibga solingan boʻlib, nizolarning asosiy qismi sudga murojaat 

etilmasdan, muzokaralar yoʻli bilan hal qilib kelinmoqda. Nizolashuvchi shaxslar mediatorni 

oʻzlari tanlaydilar va mediatsiya jarayoniga ixtiyoriy kirishadilar. Sudda tomonlar sudyani 

tanlay olmaydi, shuningdek, sudga faqat yashash joyi boʻyicha murojaat qilish tartibi amal 

qiladi. Agar sudning vazifasi tomonlarning qaysi biri haq yoki aybdorligini aniqlashdan iborat 

boʻlsa, mediatsiya tomonlarning kelishuviga erishishga hamda mediatorning yordami bilan 

nizoni hal qilishning turli xil yechimlarini muhokama qilishga qaratilgan. Sudda 

nizolashayotgan tomonlar sud qaroridan norozi boʻlgan taqdirlarida ham uni bajarishga 

majbur boʻlsalar, mediatsiyada barcha qarorlar faqat tomonlarning oʻzaro kelishuvi asosida 

qabul qilinadi va ular ixtiyoriy ravishda uni bajarish majburiyatini oladilar. 

Mediatsiya sud jarayoniga nisbatan maxfiy tarzda oʻtkaziladi va har bir tomon istagan 

vaqtida uni davom ettirishdan bosh tortishi mumkin, sudda esa aksincha, muzokaralarni 

istalgan vaqtda tugatib boʻlmaydi, jarayon ham oshkora boʻladi. 

Hech kimga sir emas, respublikada barcha sudlarning ish hajmi shu darajada yuqoriki, 

ishlarni koʻrib chiqish bir necha oy va undan ortiq vaqtga choʻzilib ketadi, mediatsiya jarayoni 

esa juda qisqa muddatda ham yakunlanishi mumkin. Mediatsiya sud jarayoniga qaraganda 

iqtisodiy jihatdan ham birmuncha tejamli boʻladi. 

Mediator va sudyalar oʻrtasidagi farq tomonlarning daʼvolarini va ularning huquqlarini 

belgilovchi omillarni tahlil qilish uchun qoʻllanilishi kerak boʻlgan muayyan standartlar yoki 

qoidalarning yoʻqligidadir. Mediatsiyaning yana bir afzalligi uning maxfiyligi, shuningdek 

vositachining tomonlarga oʻzlariga mos keladigan har qanday yechimni ishlab chiqishda 

yordam berish huquqidir. Mediatsiya shartnomasi nizoli tomonlarning oʻzaro roziligi bilan 

tuziladi. Nizoni shu tarzda hal qilish toʻgʻrisidagi band nizoni muzokaralar jarayonida hal 

qilishning eng qulay va sodda variantidir. 

Mediatsiyadan foydalangan holda muzokaralar nizo yuzaga kelgan bosqichda, 

shuningdek nizoli tomonlar nizolarni hal qilishning boshqa jarayonlariga, shu jumladan sud 

protseduralariga kirganda ham foydalanishlari mumkin. Faoliyat koʻrsatkichlariga koʻra, 

nizolarni mediatsiya usuli bilan hal qilish nizoning barcha bosqichlarida muvaffaqiyatli boʻladi. 

Intellektual mulk toʻgʻrisidagi nizolarda vositachilik qilish, ayniqsa tomonlarning nizoni oʻzi 

yoki nizoda koʻrsatilgan faktlarni yoki intellektual mulk huquqlarini sir saqlashi oʻta muhim 

boʻlgan taqdirda yanada dolzarb boʻladi. 

Bugungi kunda yurtimizda, asosan, mediatsiya, hakamlik sudlari va apellyatsiya 

kengashi sudgacha nizolarni hal qilish vositasi boʻlib bormoqda. 

Mediatsiya instituti Oʻzbekiston Respublikasiga XXI asrdan boshlab kirib keldi. Milliy 

huquqiy tizimimizda mediatsiya instituti Oʻzbekiston Respublikasining 2018 yil 3 iyulda qabul 

qilingan va 2019 yil 1 yanvardan kuchga kirgan OʻRQ-482-son “Mediatsiya toʻgʻrisida”gi Qonuni 

bilan tartibga solinadi. Ushbu Qonunning maqsadi asosan nizolarni tartibga solishning muqobil 

usullarini rivojlantirish uchun huquqiy shart-sharoitlar yaratish, sud tizimiga tushadigan ish 

hajmini kamaytirishdan iborat. 

Qonunning qabul qilinishi xalqimizning tarixan shakllangan, biroq hozirda anchayin 

unutilayozgan “murosai madora” degan qadriyati hamda anʼanalarini qayta jonlantirishi 

muqarrar. Nizolarni muqobil hal etish vositasi sifatida mediatsiya fuqarolarning huquq va 

manfaatlarini himoya qilishda, sudlar ishini yengillashtirishda va ijtimoiy barqarorlikni 

taʼminlashda oʻzining dolzarbligi va samaradorligini isbotlamoqda. 

Bir nechta sabablarga koʻra, hozir Oʻzbekiston uchun mediatsiya muhim. Negaki, soʻnggi 

yillarda mamlakatimizda izchillikda katta oʻzgarishlar roʻy bermoqda. Islohotlar, biznes 

muhitining yaxshilanishi, oʻsib borayotgan iqtisodiyot va aholi sonining ortib borishi, bularning 

barchasi oʻz navbatida nizolar sonining ortishiga olib keladi. Mediatsiya munosabatlarni 

buzishga emas, balki ularni saqlab qolishga qaratilgan boʻladi. Bu, ayniqsa, kichik biznes uchun 

ayniqsa muhimdir, yaʼni, bu iqtisodiy jihatdan juda samarali: sudlar va ijro etuvchi idoralarga 

ortiqcha bosimning oldi olinadi, oʻz navbatida, ularning ish samaradorligi ortadi, jarayonda 

ishtirok etuvchi biznes esa muammolarini tezda hal etadi va jarayonda uzilish boʻlmaydi. 

Rasmiy maʼlumotlarga koʻra, 2023-yilda respublikada mediatsiya orqali hal etilgan 

nizolar soni avvalgi yilga nisbatan 21 foizga oshgan, mediatorlar soni esa 4500 nafarga yetgan 

[4]. Bu Oʻzbekistonda mediatsiyaning amaliyotda sekin-astalik bilan boʻlsada, kengroq 

qoʻllanilayotganidan dalolat beradi. Nizolarni sudga yetkazmasdan, tomonlar oʻrtasida 

kelishuvga erishish – bu eng oqilona va insoniy yondashuv boʻlib, ijtimoiy barqarorlikning 

kafolatidir. 

Oʻzbekistonda mediatorlarni tayyorlash dasturi boʻyicha maxsus oʻquv kurslari mavjud 

boʻlib, Oʻzbekiston Respublikasi Adliya vazirining 2019-yil 31-yanvardagi 54-mh-son buyrugʻi 

bilan “Mediatorlarni tayyorlash dasturi” tasdiqlangan [5]. Ushbu dastur Oʻzbekiston 



SCIENCEPROBLEMS.UZ-Ijtimoiy-gumanitar fanlarning dolzarb muammolari № 4 (6) – 2026  

 

315 

Respublikasining “Mediatsiya toʻgʻrisida”gi Qonuni 12-moddasiga muvofiq ishlab chiqilgan 

boʻlib, uning asosiy maqsadi mediatorlarni tayyorlash, ularga muzokaralar olib borish 

texnologiyasi, stress holati va kelishmovchiliklarni boshqarish haqida tayanch bilimlar berish, 

nizolarni hal qilish boʻyicha amaliy koʻnikmalarni shakllantirishdir. 

Mediatorning faoliyati professional yoki noprofessional asosda amalga oshirilishi 

mumkin. 

Professional asosdagi mediator faoliyatini Oʻzbekiston Respublikasi Adliya vazirligi 

tomonidan tasdiqlanadigan mediatorlarni tayyorlash dasturi boʻyicha maxsus oʻquv kursidan 

oʻtgan, shuningdek “Professional mediatorlar reyestri”ga kiritilgan shaxs amalga oshirishi 

mumkin. 

Noprofessional asosdagi mediator faoliyatini 25 yoshga toʻlgan va mediator vazifalarini 

bajarishga rozilik bergan shaxs amalga oshirishi mumkin. Bunday shaxslar ham Oʻzbekiston 

Respublikasi Adliya vazirligi tomonidan tasdiqlanadigan mediatorlarni tayyorlash dasturi 

boʻyicha maxsus oʻquv kursidan oʻtishi mumkin. 

Qoraqalpogʻiston Respublikasi Adliya vazirligi, viloyatlar va Toshkent shahar adliya 

boshqarmalari tomonidan “Professional mediatorlar reyestri” yuritiladi, ushbu reyestr 

ularning rasmiy veb-saytlarida, shuningdek Oʻzbekiston Respublikasi Adliya vazirligining 

rasmiy veb-saytida joylashtiriladi. Shaxs mediatorlarni tayyorlash dasturi boʻyicha maxsus 

oʻquv kursidan oʻtganidan soʻng ushbu reyestrga kiritiladi. 

Mediatorning faoliyati tadbirkorlik faoliyati hisoblanmaydi. 

Hozirgi kunda Oʻzbekistonda mediatsiya institutining amaliyotga joriy etilishi 

bosqichma-bosqich amalga oshirilmoqda. Respublikada bir qancha mediatorlar markazlari va 

tashkilotlari faoliyat yuritmoqda, mediatorlar roʻyxati shakllantirilgan va ularning malakasini 

oshirish boʻyicha muntazam seminar va treninglar tashkil etilmoqda. Biroq, tizimda bir qator 

kamchiliklar hamda hal etilishi lozim boʻlgan muammolar ham mavjud. Jumladan, aholi 

orasida xabardorlik darajasining pastligi, malakali mediatorlarning yetishmasligi, nodavlat 

mediatsiya markazlari moliyaviy barqarorlik darajasining pastligi, sudlar va mediatorlar 

oʻrtasida koordinatsiya toʻliq shakllanmaganligi hamda mediatsiya institutining psixologik 

qabul qilinishi sekin kechayotganligi shular jumlasidandir. 

Fikrimizcha, Oʻzbekistonda mediatsiya institutini amaliyotga keng tatbiq etishdagi 

muammolarni hal qilishda anʼanaviy tashkiliy-huquqiy usullar bilan bir qatorda sunʼiy 

intellekt imkoniyatlaridan ham keng foydalanish mumkin. Buni quyida mavjud muammolar 

kesimida ilmiy asosda tahlil etamiz. 

Aholi orasida mediatsiya haqida xabardorlik darajasining pastligi. Aholi orasida 

mediatsiya instituti, uning ishlash tartibi hamda normativ-huquqiy asoslari haqida 

maʼlumotlarning yetarli darajada tarqatilmasligi, fuqarolar ushbu tizimning afzalliklari va 

zarurligi haqida kamdan-kam maʼlumotga ega ekanliklari ushbu institutning ommalashishiga 

toʻsqinlik qilmoqda. 

Sunʼiy intellekt va maʼlumotlarni tizimli tahlil qilish vositalari yordamida aholining 

mediatsiya instituti haqida xabardorlik darajasini oshirish mumkin. Masalan, sunʼiy intellekt 

yordamida interaktiv onlayn platformalar yaratish, foydalanuvchilarga mediatsiya jarayonlari, 

uning afzalliklari va qanday ishlashini tushuntiruvchi videolar va maqolalar taqdim etish 

mumkin. Tabiiy tilni qayta ishlash (Natural Language Processing – NLP) texnologiyalarini 

qoʻllagan holda, interaktiv chatbotlar orqali odamlarni mediatsiya tizimiga qiziqtirish va 

savollariga tezkor javob berish imkoniyatlarini yaratish mumkin. 

Bundan tashqari, ijtimoiy tarmoqlarda va mobil ilovalarda algoritmik tahlil orqali 

odamlarning qiziqishlariga mos ravishda mediatsiya bilan bogʻliq reklama va maʼlumotlarni 

targʻib qilishni avtomatlashtirish mumkin. Bu aholi orasida mediatsiya tizimi haqida qiziqishni 

kuchaytirib, ularning tizim haqidagi bilimlarini kengaytirishga yordam beradi. 

Malakali mediatorlarning yetishmasligi. Oʻzbekistonda mediatorlar soni va ularning 

malakasi hali ham yetarli darajada emas. Oʻzbekiston Respublikasi Adliya vazirligining rasmiy 

saytidagi professional mediatorlar reyestriga nazar tashlaydigan boʻlsak, yuqorida 

taʼkidlaganimizdek, rasmiy ravishda roʻyxatdan oʻtgan professional mediatorlar soni 

respublika boʻyicha jami 4,5 ming nafardan ortiqroq boʻlib, tezlik bilan rivojlanayotgan, koʻp 

sonli aholiga ega mamlakatimiz uchun bu raqamlar albatta yetarli emas. Ushbu koʻrsatkich ham 

respublikada mediatsiya jarayoni samaradorligining yuksalishiga jiddiy toʻsiq boʻlib kelmoqda. 

Fikrimizcha, sunʼiy intellekt yordamida mediatorlarni tayyorlash jarayonlarini 

takomillashtirish imkoni mavjud. Masalan, professional va noprofessional mediatorlar uchun 

sunʼiy intellektga asoslangan onlayn taʼlim platformalarini yaratish, bunday platformalar ichida 

turli simulyatsiyalar va virtual mashgʻulotlar orqali mediatorlarning amaliy koʻnikmalarini 

oshirish mumkin. Virtual reallik (Virtual Reality – VR) va kengaytirilgan reallik (Augmented 

Reality – AR) texnologiyalari yordamida mediatorlar haqiqiy muhitda nizolarni qanday hal 

qilishni oʻrganadilar. Asosiysi, virtual muhitda xatolar “kechiriladi” va hech qanday oqibatlarni 

keltirib chiqarmaydi. 

Shuningdek, onlayn reyestrga kiritish uchun sunʼiy intellekt yordamida professional 

mediatorlikka nomzodlar orasidan munosiblarini tanlash va baholash tizimini yaratish 

mumkin. Buning natijasida ushbu tizimda inson aralashuvi kamayishiga va shaffoflikka 

erishiladi. Tabiiy tilni qayta ishlash (NLP) tizimi yordamida mediatorlar tomonidan ishlab 

chiqilgan protokollarni va qarorlarni tahlil qilish, ularning samaradorligini baholash va 

malakalarini yanada oshirish boʻyicha tavsiyalar berish mumkin. 

Nodavlat mediatsiya markazlari moliyaviy barqarorligi darajasining pastligi. 

Nodavlat mediatsiya markazlari koʻpincha moliyaviy jihatdan qiyinchiliklarga duch keladi, bu 

esa ularning xizmatlarini kengaytirishga va samarali faoliyat yuritishlariga toʻsqinlik qiladi. 

Bunday sharoitda kuchli amaliy ish tajribasiga ega professional mediatorlarning qoʻshimcha 

daromad manbalarini qidirishlari va boshqa faoliyat turiga “koʻchib oʻtishlari” holatlari koʻp 

kuzatiladi. 

Sunʼiy intellekt va neyrotarmoq tahlillari yordamida mediatsiya markazlarining 

moliyaviy barqarorligini oshirish uchun avtomatlash-tirilgan moliyaviy tahlil va prognozlash 

tizimlarini yaratish orqali markazlarning moliyaviy barqarorligi darajasini yaxshilash va 

daromadlarni oshirish mumkin. Shuningdek, ayrim sodda mediativ jarayonlarni hamda 

hujjatlashtirish ishlarini avtomatlashtirish orqali xodimlar xizmat yuklamasini kamaytirish 

yoki ularning ish vaqtlari samaradorligini oshirishga erishish ham mumkin boʻladi. Qolaversa, 

sunʼiy intellekt yordamida mediatsiya markazlarining daromadlarini va xarajatlarini tahlil qilib 

borib, ularning moliyaviy barqarorligini yaxshilash uchun strategik tavsiyalar ishlab chiqish 

imkoniyati ham mavjud. 

Bundan tashqari, sunʼiy intellekt yordamida donorlar va investorlardan mablagʻ jalb 

qilishni avtomatlashtirish, turli neyrotarmoq algoritmlari yordamida moliyaviy qoʻllab-

quvvatlovchilarni topish, mediatsiya markazlariga mos keladigan grantlar va boshqa 

mablagʻlar haqida maʼlumotlar toʻplash mumkin. 

Sudlar va mediatorlar oʻrtasida koordinatsiyaning yetishmasligi. Sudlar va 

mediatorlar oʻrtasida samarali hamkorlikning yetarli darajada yoʻlga qoʻyilmagani sud-huquq 

tizimi faoliyatiga sezilarli taʼsir koʻrsatmoqda. Avvalo, institutlararo koordinatsiyaning sustligi 

nizolarni muqobil hal etish mexanizmlarining toʻlaqonli ishlashiga toʻsqinlik qiladi. Natijada, 

mediatorlar tomonidan erishilgan kelishuvlarning sudlar tomonidan tan olinishi, inobatga 

olinishi yoki ijro jarayoniga integratsiya qilinishi lozim darajada tizimlashtirilmaydi. Bu esa 

nizolarni hal etishning izchilligi, protsessual intizom va huquqiy aniqlik tamoyillariga ziyon 

yetkazadi. 

Shuningdek, sud organlari va mediatsiya institutlari oʻrtasida yagona axborot 

almashinuvi platformalarining yoʻqligi yoki yetarlicha rivojlanmaganligi nizolar holati, jarayon 

bosqichlari hamda qarorlar ijrosini muvofiqlashtirishni qiyinlashtiradi. Bunday 

muvofiqlashtirishning sustligi tizim samaradorligini pasaytirib, ish yuritish muddatlarining 

choʻzilishiga, resurslarning samarasiz sarflanishiga va fuqarolarning sud-huquq tizimiga 

boʻlgan ishonchi susayishiga olib kelishi mumkin. 

Shuningdek, sudlar va mediatorlar oʻrtasidagi institutsional va protsessual 

koordinatsiyaning yetarli darajada shakllanmagani mediatsiya jarayonining huquqiy tizimga 

chuqur integratsiyalashuvini sekinlashtiradi. Shu bois, mazkur yoʻnalishda normativ-huquqiy 

bazani takomillashtirish, axborot tizimlarining uygʻunlashtirilgan holda joriy etilishi hamda 

oʻzaro hamkorlikning aniq mexanizmlarini belgilash dolzarb vazifa hisoblanadi. 

Sunʼiy intellekt tizimlari yordamida sudlar va mediatorlar oʻrtasidagi aloqani yaxshilash, 

masalan, avtomatlashtirilgan muhokama platformalarini yaratish orqali mediatorlar va sudlar 

oʻrtasidagi maʼlumotlar almashinuvini tezlashtirish mumkin. Tabiiy tilni qayta ishlash va 

neyrotarmoq oʻrganishi yordamida mediatorlar tomonidan yuborilgan hujjatlar va qarorlar 

tahlil qilinib, sudlarga tegishli maʼlumotlarni tezda yetkazib berish, shuningdek, bunday 

hujjatlarning sud amaliyotiga va huquqiy pretsedentga qay darajada mutanosibligini baholash 

imkoniyatlari mavjud. 

Bundan tashqari, sunʼiy intellekt yordamida sud va mediatorlar oʻrtasidagi 

munosabatlarni tahlil qilish, qarorlarni va jarayonlarni kuzatib borish, ular orasida samarali 

aloqalarni taʼminlash va kelgusida yanada takomillashtirish uchun tegishli tavsiyalar ishlab 

chiqish ham mumkin. 

Mediatsiya institutining psixologik qabul qilinishi darajasi pastligi. Mediatsiya 

institutining psixologik qabul qilinishi darajasi pastligi ushbu tizimning amaliy samaradorligini 

sezilarli darajada cheklab qoʻymoqda. Avvalo, aholining nizolarni hal etishning muqobil 

mexanizmlariga nisbatan psixologik tayyorgarligi yetarli emasligi mediatsiyaga boʻlgan 

ishonchsizlikni kuchaytiradi. Jamiyatda anʼanaviy sud jarayonini “adolatning yagona kafolati” 

sifatida qabul qilish holati saqlanib qolayotganligi mediatsiyaning teng huquqli va adolatli 

mexanizm sifatidagi ijtimoiy legitimatsiyasini susaytiradi. Natijada, mediatorning vositachilik 

roli, uning betarafligi va jarayonning yuridik kuchga ega boʻlishi borasidagi bilimlar 

yetishmasligi turli shubha va stereotiplarga sabab boʻladi. 

Shuningdek, mediatsiyaning psixologik qabul qilinishi ijtimoiy ong va huquqiy 

madaniyat darajasi bilan ham chambarchas bogʻliq. Huquqiy ongning nisbatan pastligi 

sharoitida tomonlar mojaroni konstruktiv muloqot orqali hal qilish qobiliyatiga kamroq ega 

boʻladilar, bu esa mediatsiya jarayonining mohiyati – ixtiyoriylik, oʻzaro ishonch va murosaga 

tayyorlik tamoyillarini zaiflashtiradi. Aholi oʻrtasida “murosa – zaiflik belgisi”, “kelishuv – 

daʼvodan voz kechish” yoki “yon berish – aldanib qolish” kabi notoʻgʻri psixologik 

tasavvurlarning mavjudligi mediatsiya institutining ommalashuviga toʻsqinlik qiluvchi jiddiy 

omillardan biridir. 

Natijada, mediatsiya institutining psixologik qabul qilinishi sust boʻlgani uchun ushbu 

tizimning amaliy natijalari toʻliq namoyon boʻlmaydi, mojarolarni sudgacha bosqichda hal etish 

imkoniyatlari kengaymaydi va sudlar yuklamasini kamaytirishga qaratilgan islohotlarning 

samaradorligi pasayadi. Shu bois, mediatsiya madaniyatini shakllantirish, aholining 

psixologik tayyorgarligini oshirish, mediatorlar faoliyati ustidan ishonchni kuchaytiruvchi 

kommunikatsion strategiyalarni rivojlantirish hamda ijtimoiy ongda mediatsiya institutining 

qadr-qimmatini mustahkamlash dolzarb ilmiy-amaliy vazifa hisoblanadi. Ishonch bilan aytish 

mumkinki, ushbu masalalar yuridik fanlar va sotsiologiya fanlari boʻyicha dissertatsiyalar 

darajasida tadqiq qilishga ham arzirli masalalardir. 

Psixologik toʻsiqlarni yengish uchun sunʼiy intellekt yordamida interaktiv platformalar 

va virtual terapevtlar yaratish, masalan, insonning psixologik holatini tahlil qilish va mediatsiya 

jarayoniga tayyorligini aniqlash uchun sunʼiy intellekt algoritmlaridan foydalanish mumkin. Bu 

yordamida mediatorlar mijozlar bilan samarali ishlash uchun zarur boʻlgan maʼlumotlarga ega 

boʻladilar. Shuningdek, sunʼiy intellekt yordamida mediatsiya jarayonining foydali ekanligini 

koʻrsatish uchun individual va guruh simulyatsiyalarini yaratish mumkin. Bu esa odamlarning 

mediatsiya tizimiga boʻlgan ishonchini oshirishga yordam beradi. 

Xulosa oʻrnida aytish mumkinki, Oʻzbekistonda mediatsiya institutining muvaffaqiyatli 

rivojlanishi va samarali ishlashi uchun sunʼiy intellekt texnologiyalari keng imkoniyatlar 

yaratadi. Aholi orasidagi xabardorlikni oshirish, mediatorlarning malakasini rivojlantirish, 

nodavlat mediatsiya markazlarining moliyaviy barqarorligini taʼminlash, sudlar va mediatorlar 

oʻrtasidagi koordinatsiyani yaxshilash hamda mediatsiya tizimining psixologik qabul qilinishini 

oʻzgartirish uchun sunʼiy intellekt vositalaridan samarali foydalanish nafaqat mediatsiya 

institutining rivojlanishiga, balki butun ijtimoiy tizim samaradorligini oshirishga xizmat qiladi. 

Qolaversa, nizolarni sudgacha hal qilish tizimida sunʼiy intellekt imkoniyatlari bilan 

“qurollangan” mediatsiya jarayonini qoʻllash natijasida sudlarda ishlar soni va xizmat 

yuklamasi kamayishiga, nizolar tez va kam xarajat bilan hal etilishiga, tomonlar oʻzaro kelishuv 

asosida murosa qilishga intilishlari ragʻbatlantirilishiga, qisqacha qilib aytganda, Oʻzbekistonda 

mediatsiya institutining amaliyotdagi joriy holati sezilarli darajada takomillashishiga erishiladi. 

